
125.




Pirro da ccà, e da llà lo secotava,
Tanno le granfe ’n cuollo le metteva,
Tanno co no lanzone lo ’nfilava,
Ne già scappare, chillo chiu poteva.
E arrivato a l’autaro, addove stava
Lo patre co la mamma, che chiagneva,
Sciaffa de facce ’n terra, e a sta caduta
L’arma se scapolaje pe la feruta.




126.




Priamo, si bè ca se vedea lontano
No dito da la morte, sbaporaje
E la voce, e la collera: ah villano,
Dicenno à Pirro; affè la pagarraje.
Si ’nce jostitia ’n Cielo, da la mano
De li Dei, de li Dei tu n’haverraje
La paga degna. Stirate sso vraccio,
Ca na gran prova hai fatto: villanaccio!




127.




Sotta dell’huocchie miei sfecatiato
Lasse sto figlio! tanto presentuso
Achille mai me fù. Tu gnenetato
(Miente) da chillo Aroje tanto famuso?
Quanno a li piede suoje addenocchiato
Chillo me vedde, ne restaje confuso:
E d’Attorre lo cuorpo me donaje,
E sarvo à Troja mia me remannaje.




128.




Po na lanze tiraje, che a lo brocchiero,
Tippete, fece, e non potte autro fare.
Respose Pirro, affè de cavaliero
Ca mò te voglio à Patremmo mannare:
Vamme à li campe Alisie pe corriero,
E a patremo sta nova puoi portare;
Che atto sto munno le fà gran dessonore
Pirro lo figlio: e tu ’n trà canto muore.




Hæc

